Коми Республикаса Юралысь Сергей Гапликов пырис Россияса вӧр промышленникъяслӧн да вӧр экспортёръяслӧн союзса Сӧветӧ 

Лӧсялана помшуӧм примитӧма Союзлӧн водзвыв урчиттӧм съездса кывкӧртӧдъяс серти, мый вӧлі «Вӧр да морт» VІІІ-ӧд войтыркостса форум дырйи. Сергей Гапликовӧс корисны съезд вылӧ Коми Республикасянь делегат пыдди. 

Россияса вӧр промышленникъяслӧн да вӧр экспортёръяслӧн союзса выль Сӧветӧ пырисны 26 морт, на лыдын — отрасльын нуӧдысь специалистъяс, Россияса вӧр промышленникъяс, федеральнӧй да дінму олӧмӧ пӧртысь власьт органъясӧс петкӧдлысьяс. Коми Республиканымӧс Союзӧн юрнуӧдысьяс лыдын кутас петкӧдлыны 2 делегат: Союзса Сӧветӧ сідзжӧ бӧрйисны республикаса предпринимательясӧс петкӧдлысь, «Зӧвсьӧртса ЛПК» ИКК акционер Игорь Беккерӧс. 

Съезд дырйи участникъяс сідзжӧ пыртісны вежсьӧмъяс да содтӧдъяс Союзлӧн уставӧ ӧнія оланпастэчас корӧмъяс серти, выльысь бӧрйисны Союзса Президентӧс, вынсьӧдісны Ревизионнӧй комиссиялысь выль состав, вӧчисны Россияса вӧр отрасль серти медшӧр кывкӧртӧдъяс, видлалісны сылысь сӧвман туйяссӧ да подув проектъяс збыльмӧданногсӧ.  

*** Россияса вӧр промышленникъяслӧн да вӧр экспортёръяслӧн союз лоӧ некоммерческӧй организацияӧн, кытчӧ ас кӧсйӧм серти веськыда либӧ дінму союзъяс пыр пырӧны лесопромышленнӧй комплексысь 70 %-ысь унджык предприятие да организация. Ӧнія кадӧ Союзӧ пырӧны организацияяс, кодъяс уджалӧны Россия Федерацияса 50-ысь унджык субъектын. 

Союзлӧн медшӧр могъясысь ӧти – вӧр комплексын аспом-канму уджъёртасьӧмсӧ сӧвмӧдӧм, отрасльын тӧдчана мытшӧдъяс венӧм серти мераяс лӧсьӧдӧм да збыльмӧдӧм, предприятиеяс уджалӧм вылӧ бур нормативнӧй инӧда да финансово-экономическӧй условиеяс лӧсьӧдӧм, вӧрсӧ экспорт вылӧ нуан эффективносьтсӧ сӧвмӧдӧм да кыпӧдӧм, лесопромышленнӧй комплексӧ инвестицияяс кыскӧм, отрасльлысь промышленнӧй да научно-техническӧй вынйӧрсӧ ыдждӧдӧм да сыӧн бура вӧдитчӧм. 

Союз ёртасьӧ войтыркостса структураяскӧд, сэтшӧмъяскӧд, кыдзи ООН-лӧн Сёян-юан да видз-му овмӧс серти удж нуӧдысь организациякӧд (FAO), ООН-лӧн Европейскӧй экономическӧй комиссиякӧд (UNECE), Вӧр пилитан промышленносьт европейскӧй ассоциациякӧд (EOS), Фанера вӧчысь европейскӧй ассоциациякӧд (FEIC), Бумага промышленносьт европейскӧй ассоциациякӧд (CEPI) да Великобританияса, Китайса, Финляндияса, Австрияса, Швецияса, Латвияса да мукӧд суйӧрсайса ассоциациякӧд.  
